
[bookmark: TITTEL]Aure kommune - oppstartsmelding skogvern i 7 område
[bookmark: Start]Statsforvaltaren melder med dette oppstart av arbeid med frivillig vern av skog i Aure kommune.
Verneplanarbeidet skjer med grunnlag i vedtak i Stortinget om å auke skogvernet, og er ein del av Regjeringa si satsing for meir skogvern. Meldinga er i samsvar med naturmangfaldlova § 42.

Tilbodet om vern omfattar desse sju områda og kjem frå følgjande eigedommar i Aure kommune:

· Einesknubben-Brattsetdalen  (Ertvågøya) – gnr/bnr 95/1 og 2. 
· Gammelseterlia (Arasvika) – gnr/bnr 97/1 og 98/1.
· Utviding av Krokvatnet naturreservat (Ertvågøya) - gnr 94/1 og 2.
· Ringstad (langs Vinjefjorden) – gnr/bnr 21/1, 2, 3, 5, 7, 8, 9, 10, 11, 12, 13, 14, 16, 21 og 23.
· Slettbakken (Stabblandet) – gnr/bnr 226/1 og 2, 240/1 og 2.
· Storslett-Klaven (Ertvågøya) – gnr/bnr 100/2 og 3.
· Vik (Aursundet) – gnr/bnr 23/1, 2 og 3.

Det omfattar eit samla areal på ca. 8200 daa skog. Lite av arealet er vurdert som eigna for skogsdrift.

Gjennom denne meldinga er det ønskjeleg å få fram mest mogeleg kunnskap og informasjon om bruken av området, brukarinteresser, eventuelt også om til dømes kulturverdiar og anna som det kan vere aktuelt å vite om og ta omsyn til ved utarbeiding av eit endeleg verneplanframlegg.

Det naturfaglege grunnlaget for verneframlegget er basert på fleire undersøkingar gjort av Geir Gaarder og Finn Oldervik m. fl. Det meste av dette er edellauvskog, noko er kystfuruskog og her er ein del andre lauvskogstypar. Delar av areala er ikkje klassifisert til nokon av desse naturtypane. Naturtypelokalitetane er verdsett til verdi A (svært viktig) og B (viktig). Det ligg meir informasjon i kart.naturbase.no. 

Det er planta litt gran og sitkagran i nokre av områda, og desse bør takast ut ved eit vern.

Hovudformålet med vern er å sikre biologisk verdfullt skogsområde som ein del av naturarven. Eit vern som naturreservat inneber den strengaste verneforma etter naturmangfaldlova, og konsekvensen er eit forbod mot alle tiltak som kan endre naturmiljøet.

Dei naturfaglege data viser at områda har kvalitetar for vern som naturreservat. Etter avtale med grunneigarane og ALLSKOG melder Statsforvaltaren oppstart av ein verneplanprosess for områda. Det er ein føresetnad for vern at det vert inngått avtale om erstatning.

Vedlagt følgjer kart som viser områda, både oversiktskart og detaljkart for det enkelte området (./.). Verneframlegga vert lagt ut på naturbase.no som «Naturvernområder» - «Foreslåtte verneområder».

Dette brevet med kart er lagt ut på Statsforvaltaren i Møre og Romsdal si nettside under «Høyringar». Dersom det er andre enn dei som er med på adresselista som bør få meldinga tilsendt, vil vi vere takksame for å bli informert om det.

Etter denne innspelsfasen vil det bli laga eit verneframlegg med verneforskrift og tilhøyrande vernekart. Dette blir sendt på høyring med ein frist på om lag 2 månader. Eventuelle spørsmål om verneplanarbeidet kan rettast til Statsforvaltaren i Møre og Romsdal, postboks 2520, 6404 Molde, evt. på e-post sfmrpost@statsforvalteren.no.

Fristen for å kome med merknader/innspel til oppstartsmeldinga er 28.01.2022.

Dersom kommunen eller andre har behov for ei nærmare drøfting av saka før eit verneframlegg blir
sendt på høyring, er det ønskeleg å bli kontakta om det så snart som mogleg. Melding om å starte
opp verneplanprosessen vert også kunngjort i Tidens Krav og Nordvestnytt. 



	Med helsing


Bjarne Otnes (e.f.)
fagleiar
	
	


Ola Betten
prosjektleiar

